
Уводзіны. Пошукавая праца ў архівах з мэтай 
выяўлення і збору дакументальных матэрыялаў – 
адзін з неабходных складнікаў даследчыцкай працы 
гісторыка. Увядзенне ў навуковы зварот новых даку-
ментаў, праца ў вузкаспецыялізаваных архівах часта 
не толькі дапамагаюць факталагічна ўзбагаціць вядо-
мыя гістарычныя працэсы і з’явы, але і паказаць іх 
з новага, невядомага боку. Да такіх архіваў адносяцца 
і канфесійныя: пара фіяльныя [1], дыяцэзіяльныя, 
кляштарныя [2], архівы каталіцкіх манаскіх ордэнаў 
і кангрэгацый.

Асноўная частка. Каталіцкія манаскія ордэны ма-
юць на тэрыторыі Беларусі даўнюю гісторыю. Адным 
з найбольш уплывовых ва ўсіх сферах жыццядзейнасці 
грамадства беларускіх земляў (рэлігійнай, эканамічнай, 
адукацыйнай, выдавецкай) быў ордэн езуітаў. Менавіта 
на беларускіх землях у перыяд з 1772 па 1820 г. ордэн 
змог перажыць часы свайго крызісу, выкліканага лікві-
дацыяй Таварыства папам Рымскім Клеменсам XIV 
21  ліпеня 1773 г. Дэманстрацыя непадпарадкавання 
Рыму Кацярынай ІІ паўплывала на тое, што ў межах 
Расійскай імперыі, у якую ў перыяд 1772–1795 гг. былі 
ўключаны ўсе беларускія землі, ордэн атрымаў 
імператарскі дазвол на працяг сваёй дзейнасці. 
У  склаўшыхся абставінах на тэрыторыю Беларусі ма-
сава прыязджалі езуіты з усёй Еўропы, каб мець маг-
чымасць пазбегнуць вымушанай секулярызацыі1. Ор-
дэну належалі вышэйшыя навучальныя ўстановы (По-
лацкая езуіцкая акадэмія), шэраг сярэдніх школ 
(Оршы, Слуцку, Віцебску і іншых мясцовасцей), дру-
карні (найбольш вядомая – Полацкая). Апрача гэтага, 
езуіты мелі сур’ёзны эканамічны патэнцыял: зямель-
ныя ўладанні і фінансавыя сродкі. 

Кожны манаскі ордэн практычна ад пачатку свайго 
існавання ствараў уласныя архівы. З цягам часу 
1 У касцёле секулярызацыяй называюць некалькі працэсаў / з’яў. 

У дадзеным выпадку – гэта пераход з манаскага духавенства 
ў дыяцэзіяльнае або ў стан свецкіх асоб.

ў ордэнаў была выпрацавана ўласная сіс тэма архіваў, 
якія былі прадстаўлены гене раль нымі (у галоўнай 
сядзібе ордэна), пра вінцыяльнымі (у якіх канцэн-
траваліся дакументы адпаведнай ордэнскай тэрыта-
рыяльна-адміні страцыйнай адзін    кі) і кляштарнымі. 
Кожны з іх меў іншую напаўняльнасць, падпарадкава-
насць і функ   цыі [2]. Па пытанні функцыянавання 
архіваў ордэн езуітаў не быў выключэннем. Усё кірункі 
дзейнасці ордэна на беларуска-літоўскіх землях былі 
дакладна адлюстраваны ў дакументах, якія канцэн-
траваліся ў архіве Літоўскай правінцыі (створанай 
у 1598 г. як віцэ-правінцыя, з 1608 г. самастойная 
правінцыя) у Вільні. Частка езуіцкіх кляштараў на бела-
рускіх землях (Віцебскі, Полацкі, Нясвіжскі) з 1759 г. 
увайшла ў склад Мазавецкай правінцыі ордэна. З гэтага 
часу правін цыя пачала фарміраваць у Варшаве ўласны 
архіў. Пасля забароны дзейнасці ордэна ў 1773 г. у боль-
шай ступені захаваўся архіў Літоўскай правінцыі. Архіў 
Мазавецкай правінцыі знахо дзіўся толькі ў працэсе 
фарміравання і аргані зацыі [3, s. 6].

Паколькі ў Расійскай імперыі ордэн змог пра-
доўжыць сваю дзейнасць, у Полацку быў створаны 
архіў Беларускай правінцыі. У 1802–1815 гг. ар хіў раз-
мяшчаўся ў Пецярбургу, а ў 1816–1820 гг. – зноў быў 
перавезены ў Полацк.

У 1820 г. ордэну была забаронена дзейнасць на 
ўсіх землях Расійскай імперыі. Падчас выезду езуітаў 
з Полацка была вывезена толькі частка архіва. Гэта 
былі акты кангрэгацыі правінцыі, гадавыя каталогі, не-
каторыя хронікі калегіумаў, некралогі, частка важней-
шай карэспандэнцыі і частка асабістых рукапісаў. Адна 
частка гэтых дакументаў сёння знаходзіцца ў Рыме 
(Рымскі [генеральны. – Р. З.] архіў Таварыства Езуса). 
Другая – стала асновай архіва Галіцыйскай правін цыі, 
які спачатку знаходзіўся ў Львове. Частка дакументаў, 
перавезеная з Беларусі, некаторы час захоўвалася 
ў іншых езуіцкіх манастырах, напрыклад, Старай Всі. 
У другой палове ХІХ ст. езуіты вярнуліся ў Кракаў. З ця-



Весці БДПУ. Серыя 2. 2020. № 262

гам часу горад стаў цэнтрам Малапольскай правінцыі 
(так стала называцца Галіцыйская правінцыя), а пазней 
яе перай менавалі ў правінцыю Паўднёвай Польшчы 
[3, s. 6, 7]. Ад таго часу там жа знаходзіцца і архіў 
правінцыі, перавезены са Львова. У 1918 г. архіў меў на-
зву архіва Польскай правінцыі, з 1926 г. – архіва Мала-
польскай правінцыі, а з 1975 г. – архіва правінцыі 
Паўднёвай Польшчы.

На працягу ўсяго перыяду існавання архіва і яго 
перамяшчэнняў у розныя гарады і краіны архіварыу-
самі гэтай установы былі члены ордэна. Сярод 
кусташаў гэтага архіва былі выбітныя езуіцкія гісторыкі. 
Яны займаліся сістэ матызацыяй і кансервацыяй даку-
ментаў, стварэннем катало гаў і напісаннем гістарыч-
ных прац, у тым ліку на аснове матэрыялаў архіва. Ся-
род іх былі ксяндзы: Станіслаў Заленскі, які, карыстаю-
чыся гэтымі дакументамі, стварыў працу «Езуіты 
ў Польшчы» [4], Станіслаў Беднарскі, аўтар «Упадка 
і адраджэння езуіцкіх школ у Польшчы» і іншых прац 
[5; 6] і аўтар шэрагу манаграфій і слоўнікаў Ян Папля-
тэк [3, s. 8, 9].

Сістэматызацыя дакументаў архіва захоўва ецца 
даўняя. Каталог архіўных спраў картачны, падзелены 
па тэрытарыяльным (з выдзяленнем мясцовасцей 
альбо рэгіёнаў: напр. Полацк, Мсціслаў, Віцебск), тэма-
тычным (напр.: Полацкая акадэмія, міжваенная перыё-
дыка) і біяграфічным (па прозвішчах) прынцыпах. 
Асобна выдзелены блок фотадакументаў з падзелам 
па вышэй згаданым прынцыпе. У 2017 г. езуіцкім 
гісторыкам ксяндзом Людвікам Гжэбенем быў выда-
дзены каталог часткі рукапісаў гэтага архіва, які 
ахоплівае дакументы да 1820 г. [3].

Фонды архіва ўтрымліваюць разнастайную даку-
ментацыю, звязаную з жыццядзейнасцю ордэна. 
Ксёндз Людвік Гжэбень дзеліць усе наяўныя дакумен-
ты на 7 груп па правіненцыйнай прыкмеце. Найбольш 
значнымі для беларускіх гісторы каў з’яўляюцца пер-
шыя дзве: 1) рукапісы, якія захоў валіся да 1820 г. 
у правінцыяла і правін цыяльным архіве і паходзяць 
пераважна з Бела русі (персанальныя каталогі, гісто-
рыя Беларускай правінцыі, хронікі калегіумаў у Магі-
лёве, Мсціславе і Полацку, некралогі езуітаў з Полац-
ка, а таксама езуіцкая прыватная і афіцыйная карэс-
пандэнцыя); 2) група асабістых рукапісаў, створаных 
да 1820 г., якія былі вывезены езуітамі з Расійскай 
імперыі ў Галіцыю пасля забароны дзейнасці ордэна. 
Да іх адносяцца таксама прыватныя падручнікі, зборы 
рэкалекцый, казанняў і малітваў. Астатнія пяць груп 
утрымліваць наступныя матэрыялы: 3) дакументы 
венскіх езуі таў; 4) дакументы калегіумаў у Львове, 
Яраслаўлі, Кросне, Пшэмыслі і Самбары, і тыя даку-
менты, якія былі назапашаны ў архіве Малапольскай 
правінцыі, калі ён дзейнічаў у Львове; 5) калекцыя 
рукапісаў, прывезеных з калегіума ў Срэме; 6) калек-
цыя езуіцкіх рукапісаў і дакументаў па гісторыі 
неезуіцкіх кляштараў, перададзеных архіву гісторыкамі 
з іх калекцый; 7) дакументы, набытыя ў міжваенны пе-
рыяд ксяндзом С. Бед нарскім у розных месцах [3, 
s. 12, 13].

Аналіз дакументальных матэрыялаў дае магчы-
масць вызначыць тыя кірункі гісторыі Бела русі, якія 
магчыма рэканструяваць або дапоўніць, карыстаючы-
ся матэрыяламі архіва.

Перадусім, гэта канфесійная гісторыя, прад    -
стаўленая разнастайнымі аспектамі гісторыі ордэна 

езуітаў у Беларусі. У гэтым блоку можна выдзеліць 
некалькі падгруп. Так, асноўныя кі рункі і планы дзей-
насці ордэна адлюстраваны ў групе урадавай ордэн-
скай дакументацыі: актах генеральных кангрэгацый, 
што праходзілі ў Полацку [7]. Разнастайныя аспекты 
дзейнасці ордэна ў Расійскай імперыі адлюстраваны 
ў ка рэспандэнцыі генерала ордэна Тадэвуша Бжас-
тоўскага (1809–1817) [8] (сярод іншых да бе   ла рускага 
правінцыяла Алаізія Ландэрса, по лацкіх рэктараў, 
сакратароў ордэна) і інш. Па адзначэнні Людвіка Гжэ-
беня, гэтыя лісты вельмі мала выкарыс тоўваліся 
даследчыкамі ў гіста рыяграфіі [3, s. 211, 212]. Акрамя 
гэтай справы, карэспандэнцыя ўтрым ліваецца ў лістах 
гене ралаў і правінцыялаў Літоў скай і Беларускай пра-
вінцый і храналагічна ахоплівае 1739–1808 гг. [9], 
энцыкліках і лістах генеральных настаяцелей Тавары-
ства Езуса ў Беларусі 1777–1817 гг. [10].

Гісторыя асобных езуіцкіх калегіумаў і рэзі дэнцый 
можа быць даследавана дзякуючы наяў ным рукапісам 
або дзённікам тых ці іншых манастыроў. Так, у архіве 
захоў ваюцца дзённікі гісторыі Мсціслаўскага кляштара 
[11] (ілюстрацыя 1), які ахоплівае яго гісторыю ад 1688 
да 1738 г. і Полацку [12] (ілюстрацыя 2) Асобна 
захоўваюцца справы, ў якіх сабраны розныя дакумен-
ты па гісторыі асобных кляштараў (напрыклад, 
Магілёўскага [13]).

Ілюстрацыя 1 – Тытульная старонка рукапісу  
«Гісторыя Мсціслаўскай рэзідэнцыі Таварыства Езуса»

Ілюстрацыя 2 – Тытульная старонка рукапісу  
«Гісторыя Полацкага калегіума Таварыства Езуса»

Да рукапісаў, якія дапамагаюць у рэкан струкцыі 
гісторыі канкрэтнага кляштара адносяцца і Liber 
memorialium (кнігі напамінаў) рэктарам кляштараў пасля 
здзейсненых візітацый і заўваг візітатараў. Так, рукапіс 
Liber memorialium in collegiis et residentiis Societatis Jesu, 
1786–1819 утрымлівае запісы для мсціслаўскіх, магі-
лёўскіх, аршанскіх, віцебскіх, полацкіх, раснянскіх рэк-
тараў [14] (ілюстрацыя 3).

Ілюстрацыя 3 – Разварот рукапіса  
Liber memorialium… 

Кожны ордэн найбольш клапатліва ставіўся да заха-
вання разнастайнай эканамічнай даку ментацыі, паколькі 
менавіта яны вызначалі прававыя асновы валодання 
тымі ці іншымі маёнт камі [2, с. 164]. Езуіты не былі вы-
ключэннем. Менавіта таму ў архіве захоўваюцца копіі 
альбо арыгіналы розных актаў фундацый, напрыклад, 
дакументы аб фундацыі місіі ў Лучаі (1753–1755) [15].

Члены ордэна вялі сваю навуковую і педа гагічную 
дзейнасць, у сувязі з чым паўставалі навуковыя працы 
па гісторыі езуітаў або кампі ляцыі. Такія працы такса-
ма захоўваюцца ў архіве. Гісторыя ордэна ў выглядзе 
кампіляцыі на аснове рукапісаў Нікадэма Мусніцкага 
і Інгацыя Бжа зоў скага сабрана ў асобную справу 
Historia zakonu jezuitów na Białorusi XVIII-XIX w. [16]. 
Яшчэ адна справа, прысвечаная гісторыі езуітаў у Расіі 
XVIII ст. належыць аўтарству езуітаў Нікадэма Мусніц-
кага і Ігнацыя Бжазоўскага [17].

Арганізацыя падрыхтоўкі езуіцкай моладзі можа 
быць даследавана дзякуючы захаваным нататнікам, 
як, напрыклад, нататнік Тэадата Невядомскага 
з навіцыяту ў Нясвіжы (1760 г.) [18].

Ордэн езуітаў залічваюць да «настаўніцкіх» (па ад-
ным з асноўных кірункаў дзейнасці). Утрыманне імі школ 
было адной з асноўных прычын дазволу на працяг іх 
дзейнасці у Расійскай імперыі насуперак пастанове папы 
Клеменса XIV. Адпаведна, чарговым кірункам дзейнасці, 
які дазваляе  рэканструяваць дакументы архіва, з’яўляец-
ца гісторыя аду кацыі і езуіцкіх навучальных устаноў. 
Езуіты былі лідарамі ў арганіза цыі навучальных устаноў 
для свецкіх. Пасля 1772–1773 гг. яны захавалі сваю дзей-
насць і пазі цыі на ўсходнебеларускіх землях. Дакумен-
тальныя матэрыялы архіва дазваляюць даследаваць 
гісторыю стварэння і арганізацыі канкрэтнай навучальнай 
установы, змест адукацыйнага працэсу, вык ладчыцкі 
і вучнёўскі склад. У дас ле даванні арганізацыі навучальна-
га працэсу карыс нымі з’яўляюцца друкаваныя расклады 
заняткаў, а таксама рукапісныя і друка ваныя канспекты 
лекцый [19]. У сваёй большасці яны належаць аўтарству 
выкладчыкаў Полацкай езу іцкай акадэміі і друка валіся 
ў друкарні Полацкай акадэміі.

Езуіты з’яўляліся стваральнікамі школьнага тэа-
тра. Тэатральныя пастаноўкі выкарыстоўваліся імі не 
толькі і не столькі як забаўляльнае мерапрыемства, 
колькі як метад і форма навучання, якія рыхтавалі 
вучняў да далейшых выступленняў на публіцы. Гэты 
аспект таксама дазваляюць даследаваць дакументы 
архіва. Гісторыя школьнага тэатра адлюстравана ў шэ-
рагу дакументаў. Частка з іх з’яўляецца састаўнымі 
часткамі зборных адзінак захавання, частка – сама-
стойнымі. Так, у асобную адзінку захавання выдзеле-
ны некаторыя сцэнарыі пастановак. Да такой адносіцца 
драма «Юзаф», напісаная для вучняў Рама наўскай 
езуіцкай гімназіі для пастаноўкі ў тэатры графа сената-
ра Юзафа Аўгуста Ілінскага ў дзень яго імянін. Аднак 
пастаноўка не адбылася, паколькі ў той год езуітам 
была забаронена дзейнасць у Расійскай імперыі [3, 
s.  193].

З трэцяй і чацвёртай групай цесна звязаны дзве 
наступныя. Гісторыя літаратуры прад стаўлена разна-
стайнымі дакументамі. Гэта вершы або зборнікі вершаў 
членаў ордэна або вучняў іх школ. Яны выступаюць 
у якасці асобных адзінак захавання (напрыклад, 
Паэзія, вершы і песні аўтараў Таварыства Езуса ХІХ ст. 
[20]; Вершы беларускіх і галіцыйскіх езуітаў 1815, 1825 
[21]; Вершы і песні Нікадэма Мусніцкага [22], Літа-
ратурныя творы беларускіх езуітаў XVIII–XIX ст. [23], 
літаратурныя творы езуітаў 1808–1860  [24]) або з’яў-
ляюцца інтэгральнай часткай іншых (напрыклад: «Па-
дарожжа ксяндзоў езуітаў з Полацка ў паўночную 
Расію ў 1812 г., перад уваходам французскіх войск на 
Белую Русь вершам апісаная ксяндзом Янам Міха-
новічам, езуітам родам з (Г)Орсплі вёскі спадчыннай 
з павету Полацкага. Пісана да сябра» (ілюстрацыя 4) 
[25, k. 234–266].

Ілюстрацыя 4 – Тытульная старонка рукапісу  
«Падарожжа ксяндзоў езуітаў з Полацка ў паўночную Расію…»

Асобную групу складаюць «прынагодныя вершы». 
Напрыклад, пасля выбара Францыска Карэ генералам 
ордэна езуітаў, яму быў прысвечаны верш, які пад му-
зычны акампанемент быў прад стаўлены ў Полацку 
1  лютага 1799 г. [26, k. 99–100] (ілюстрацыя 5).

Наступная група датычыць арганізацыі працэсу 
навучання ў езуіцкіх школах. У ёй хацелася б адзна-
чыць «Аршанскі сшытак». Ксяндзу Юзафу Бакацін-
скаму, выкладчыку 4 і 5 класа ў Аршанскай езуіцкай 
школе, у якасці падарунка ў дзень яго імянін у 1817 г. 
вучні прысвяцілі вершы, якія аформілі ў рукапісную 

кніжку [27]. Уступнае слова ад імя ўсіх вучняў напісаў 
Раман Ваньковіч. У ёй змешчаны вершы, байкі, 
эпіграмы, саты ра, песні, пастэрка, напісаныя вучнямі: 
Казімі рам Шчод ра, Адамам Вайніловічам, Валенсам 
Мілашэўскім, Міхалам Ваньковічам, Ежы Дзе ражын-
скім, Гжэгажам Хлусовічам, Канстантам Ста хоўскім, 
Паўлам Пятроўскім, Паўлам Хлю дзінскім, Ю. Хянко-
вічам, Францішкам Нефя до вічам, Людвікам Стахоўскім, 
Юзафам Нефядо вічам, Пятром Лайкоўскім, Раманам 
Ваньковічам, Львом Еленеўскім, Адамам Ваньковічам, 
Львом Шэметам, Уладзіславам Якавіцкім, Піем Нера-
біла, Базылём Станкевічам, Людвікам Стахоўскім, 
Канстанцінам Стахоўскім. Гэты дакумент адкрывае яшчэ 
адну старонку ў гісторыі літаратуры, а таксама сведчыць 
пра ўзровень гуманітарнай падрых тоўкі, якую давалі 
езуіцкія школы і ад люстроўвае штодзённае жыццё 
навучэнцаў езу іцкіх школ.

Ілюстрацыя 5 – Тытульная старонка рукапісу верша  
у гонар выбару Францыска Карэ генералам ордэна езуітаў

Цікавым з’яўляецца зборнік паэтычных тво раў, 
рэбусаў і загадак клерыкаў езуіцкай нас таўніцкай 
семінарыі ў Слуцку [28] першай чвэрці XVIII ст. Працы 
гэтыя былі аформлены ў асобны сшытак у якасці пада-
рунка прафесару Тэадату Рамулту ў 1723–1724 гг.

У гэтую ж групу можна аднесці і запісы пра моваў 
езуіцкіх клерыкаў, якія яны рыхтавалі на пачатак і за-
канчэнне школьнага года [29]. Яны таксама з’яўляюцца 
адным з метадаў і вынікам аргані зацыі навучальнага 
працэсу ў езуіцкіх калегіумах.

Пералічаныя дакументы гэтага архіва і шэраг 
іншых сталі асновай пры стварэнні манаграфіі «Паэзія 
беларускіх езуітаў» польскай даследчыцы Агаты 
Дэмковіч [30].

З помнікамі літаратуры цесна звязаны помнікі 
гамілетыкі – пропаведзі, напісаныя пераважна по-
лацкімі езуітамі. Для таго каб навучыць моладзь іх рых-
таваць, ствараліся Правілы і прынцыпы стварэння 
казанняў, якія выкарыстоўваліся пры навучанні [31]. 
У выніку, створаныя казанні можна падзяліць на дзве 
групы. Першая – гэта «звычайныя казанні». Сярод 
аўтараў захаваных рукапісаў гэтых пропаведзей былі 
І.  Бжазоўскі [26, k. 33–62], Ю. Катэнбрынк [26, k. 93–98] 
і інш. Другая – гэта «прынагодныя казанні», як, напры-

клад, Казанне ў дзень успаміну ўзыходжання на трон 
Кацярыны ІІ (1776 г.) [26, k. 101–104] (ілю страцыя 6). Та-
кога роду каза нні, акрамя літа ратурнага значэння, ма-
юць яшчэ і гістарычнае значэнне, паколькі паказваюць 
езуітаў як заангажаваных у палітычнае жыццё краю 
з выражанай палітычнай пазіцыяй, якую пропаведзі 
давалі магчымасць папулярызаваць. Менавіта з «бела-
рускага» перыяду дзейнасці ордэна (1772–1820 гг.) за-
хавалася найбольш дакументаў такога роду.

Ілюстрацыя 6 – Першая старонка рукапісу казання  
ў дзень успаміну ўзыходжання на трон Кацярыны ІІ

Духавенства як сацыяльная група ў грамадстве 
Беларусі – адзін з перспектыўных кірункаў даследавання. 
Яе даследаванне магчыма дзякуючы выкарыстанню ме-
тада прасапаграфіі. Гэты блок таксама можа быць у знач-
най ступені распрацаваны дзякуючы выкарыстанню 
матэрыялаў архіва. У  ім захоўваюцца друкаваныя схема-
тызмы «беларускага перыяду» – спісы членаў ордэна 
[32]. Больш падрабязныя звесткі для стварэння біяграм 
і правядзення далейшых дасле да ванняў утрымліваюцца 
ў спісах членаў мана с ты роў. Да  такіх належыць, напры-
клад, Witebsk. Materiały do dziejów Kolegium Towarzystwa 
Jezusowego [33], які адным з блокаў утрымлівае Personae 
anno 1817–1818 in Collegii. Дакументы, якія датычаць 
гісторыі Полацкіх езуітаў, утрымліваюць блок Spis  jezuitów 
białoruskich, od 1774–1820 r., którzy głównie w Połocku 
czynni byli [26]. У блоку матэ рыялаў пра Нясвіжскі дом 
езуітаў утры мліваюцца звесткі аб усіх рэктарах 
Нясвіжскага калегіума [34, k. 900] і г. д.

Для прасапаграфічных даследаванняў ка рыс нымі 
будуць і спісы памерлых езуітаў і нек ралогі, якія 
ўтрымліваюцца ў справах па гісторыі асобных езуіцкіх 
кляштараў (напрыклад, Мсціс лаўскага [13, k.156–162, 
165, 181]) і выкананы ў выглядзе біяг рам. Біяграмы так-
сама аформлены і ў асобныя справы, напрыклад 
Compendia vitarum defunctorum in Collegio Polo censi SJ, 
1749–1815, якая ўтрым лівае 156 некра   логаў езуітаў.

Акрамя канфесійнай тэматыкі, матэрыялы архіва 
могуць быць выкарыстаны пры рас працоўцы іншых 
блокаў, напрыклад, у даследаваннях па ўрбаністыцы. 
Матэрыялы па гісторыі езуіцкіх калегіумаў насычаны 
звесткамі пра тую мясцовасць, у якой яны знаходзіліся. 
Напрыклад, Мсціславу прысвечаны шэраг дакумен-
таў, сабраных у розныя справы. Гэта і гісторыя 
Мсціслаўскай рэзідэнцыі ў 1688–1738 гг. [11; 35]. 
У «Саб ранні нататак пра езуіцкія дамы [36]» ёсць 
звесткі пра Мінск, Магілёў, Мосар, Мазыр, Мсціслаў, 

Нясвіж, Навагрудак, Пінск, Полацк і іншыя мяс цо-
васці. Дадзеныя звесткі ўтрымліваюць не толь кі 
інфармацыю пра рэлігійныя аб’екты ў кантэксце 
гісторыі горада, але таксама пра палі тычная падзеі, 
якія адбываліся ў краі і закраналі тую мясцовасць, дзе 
знаходзіліся езуіцкія пля цоўкі. У дакументах адзначаюц-
ца як агульна палітычныя (уваход і знаходжанне расій-
скіх войск у Мінску з сакавіка да верасня 1706 г., заняц-
це імі значнай колькасці дамой і нават кляштараў, уплыў 
гэтых падзей на дзейнасць навучальных устаноў; зна-
ходжанне ў Мінску ў той жа час Пятра Вялікага са сваёй 
колькаснай світай; знаходжанне Мазепы на езуіцкіх про-
паведзях і на бажэнствах, уваход расійскіх войск у Мінск 
у 1710 г.; наезд Сасаў на Мсціслаў і накладанне вялікіх 
кантрыбуцый; заняцце Магілёва авангардам корпуса 
Даву 8 ліпеня 1812 г.), так і лакальныя падзеі (эпідэмія 
1706 г., пахаванне надворнага маршалка ВКЛ Ігнацыя 
Завішы ў Мінску 18 жніў ня 1739 г., пажар у Полацку 30 
мая 1754 г.) і інш. [34].

Матэрыялы пра ўладанні, ануаты, сялян і іх паві н-
насці могуць стаць надзвычай карыснымі пры 
распрацоўцы прац па сацыяльна-эканамічнай гісторыі. 
У архіве захоўваюцца матэрыялы, якія адлюстроў-
ваюць стан матэрыяльнага забеспячэння ордэна 
езуітаў перад забаронай дзейнасці ордэна ў 1773 г. [37]. 
Рукапіс змяшчае ў сабе спіс усіх езуіцкіх пляцовак 
і пералік мясовасцей, якія ім належалі. Напрыклад, 
рэзідэнцыі калегіума ў Ма гілёве належалі мясцовасці: 
Хранічва (?), Цеплэ (Цеплень), Галынец, Ямніца, Еля-
ны, Карчэмка, Паўлоўка (ля Магілёва), Пажаеўка, Рагаў, 
Варатыньшчызна (Пятровічы) [37, k. 66]. Мсці слаўскім 
езуітам належалі Будагост (Будагошч), Ходун за ракой 
Сож, фальварак Хадаўшчызна, Чэрэне фаль    варак, Чар-
това фальварак, Гародэк, Граз і Ільразін фальваркі, 
Кадзін місія, Казлоўск фальварак, Кулікоў фальварак 
і місія, Лазовіца місія, Пятровічы фальварак, Расна місія, 
Рагавіцы фаль варак, Слімкаўшчызна фальварак, Стайкі 
фальварак (належаў Лазовіцы), Засіцкле, Жукаў [37, 
k. 67]. Акрамя пераліку маёнткаў па кляштарах, пры   -
сутнічае і пералік уласнасці ордэна па ваяводствах.

У шэрагу рукапісаў утрымліваюцца дакладныя 
апісанні эканамічнага стану канкрэтнага кляштара (на-

прыклад, Магілёў [13]). У дакументах калегіумаў 
утрымліваюцца апісанні гісторыі фундацый або іх паз-
нейшыя копіі (напрыклад, Полацкай [38, k. 51–52, 66–
69]), дакументы аб арэндзе езуіцкай уласнасці, апісанні 
маёмасці [38, k. 121–135]. Архіў утрымлівае і акты 
люстра цыі некаторых касцёлаў, напрыклад, касцёла св. 
Міхала ў Нясвіжы [39].

У асобны блок можна выдзеліць і дакументы, ство-
раныя езуіцкімі гісторыкамі, – навуковыя нап рацоўкі, 
выпіскі з розных дакументаў. Да іх адносяцца рукапісы 
ксяндза Заленскага [40], Яна Паплатка пра гісторыю 
езуіцкага тэатра  [41].

Стан захаванасці пераважнай большасці даку-
ментаў архіва – вельмі добры. Мова даку ментаў – 
лацінская, польская, французская; рэдка сустракаец-
ца руская. Агульная храналогія захаваных дакументаў 
ахоплівае XVI–XX стст.

Нягледзячы на тое што архіў дае доступ да 
матэрыялаў усім зацікаўленым даследчыкам, да сён-
няшняга дня беларускія гісторыкі не вельмі актыўна 
выкарыстоўвалі яго фонды. Мяркуючы па запісах на 
лістах выкарыстання дакументаў дадзенага архіва, імі 
карысталіся толькі Т. Блінова, Г. Семянчук, З. Яцкевіч, 
Ю. Лаўрык, Г. Паўлоўская і Р. Зянюк. Да недахопаў пра-
цы ў дадзеным архіве, якія хацелася б адзначыць, варта 
назваць вынікі яго дуалістычнай накіраванасці. Нягле-
дзячы на тое, што ў архіве можа працаваць кожны жа-
даючы, ён з’яўляецца адной са структурных адзінак ор-
дэна езуітаў. І менавіта апошнія маюць больш шырокія 
магчымасці доступу да дакументаў і іх выкарыстання 
па-за межамі архіва. Адсутнасць сістэматызацыі ў тако-
га роду выдачы спраў вык лікае страты некаторых 
адзінак захавання. 

Заключенне. Выкарыстанне матэрыялаў архіва пры 
даследаванні розных кірункаў гісторыі Беларусі з’яў-
ляецца надзвычай перспектыўным. Інфарма цыйны па-
тэнцыял дакументаў архіва правінцыі Паўднёвай Поль-
шчы Таварыства Езуса можа быць выкарыстаны пры 
распрацоўцы разнастайных кірункаў канфесійнай, сацы-
яльна-эканамічнай гісторыі, гісторыі адукацыі і гісторыі 
літаратуры.

